
Shivaproktam Shivabhaktirphalopadesham 1

శివప్రోక్తం   శివభక్తిర్ఫలోపదేశమ్ ౧

శివే సురాణాం మర్త్యానాం మద్భక్తిర్మదనుగ్రహాత్  ।
భవత్యనన్యయా భక్త్యా మామేవాభ్యుపయన్తి తే ॥ ౫౫౩॥
యోమామవ్యాజభక్త్యైవ  విజ్ఞాయాభ్యర్చయిష్యతి  ।
తమహం సర్వదుఃఖేభ్యో మోచయామి శివే ధ్రువమ  ॥ ౫౫౪॥
మల్లిఙ్గభక్తిరేవైకా     సంసారార్ణవతారిణీ  ।
నాస్తి మద్భక్తిసదృశం  సంసారార్ణవతారకమ్  ॥ ౫౫౫॥
మద్భక్తియుక్తో మామీశం సర్వదేవగణాధిపమ్ ।
యః పూజయతి యత్నేన స మోక్షమధిగచ్ఛతి ॥ ౫౫౬॥
తిష్ఠన్నాసన్నటన్శమ్భుం  యః సదా మాం స్మరిష్యతి ।
స నిర్దగ్ధమహాపాపో   మాముపైష్యత్యసంశయమ్  ॥ ౫౫౭॥
పుణ్యక్షేత్రేషు  సర్వేషు పుణ్యర్క్షేష్వపి  సాదరమ్ ।
క్షీరాద్యైః  స్నాపయేద్యో మాం స మోక్షమధిగచ్ఛతి ॥ ౫౫౮॥
భస్మనా స్నాపయేద్యో మాం శోధితేన శివే శివమ్ ।
స మాం ప్రవిశ్య  సుభగే మత్స్వరూపో భవిష్యతి ॥ ౫౫౯॥
స్వార్జితైర్బిల్వపత్రైర్మాం    యః పూజయతి భక్తితః ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౦॥
రుద్రాధ్యాయరతో  భూత్వాయోమామన్నైః  ప్రతర్పయేత్  ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౧॥
యోమాం గోఘృతసంయుక్తైర్దీపైః    సన్దీపయేన్ముదా  ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౨॥
యోమాం ప్రదక్షిణైర్నిత్యం   ప్రణామైశ్చాపి   తోషయేత్ ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౩॥
యోభస్మధూలితో నిత్యం రుద్రాధ్యాయం  జపేన్ముదా ।

స మాం ప్రవిశ్య  సుభగే మత్స్వరూపో భవిష్యతి ॥ ౫౬౪॥
యోభస్మధూలితో నిత్యం శైవం  పఞ్చాక్షరం జపేత్ ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౫॥
యః ప్రీణయేత్స్తోత్రపాఠైర్నృత్యైశ్చ      కరతాలనైః  ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౬॥
యోవాచయేన్మత్ప్రశంసాం సానుమోదం మదాలయే ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౭॥
యోమద్భక్తమతిప్రీత్యా  భోజయేత్పాయసాదిభిః ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౮॥
యోమద్భక్తాయ చ వస్త్రాణి  దత్వా సమ్ప్రీణయేన్ముదా ।
స మాం ప్రవిశ్య  సుభగే మత్స్వరూపో భవిష్యతి ॥ ౫౬౯॥
యోమద్భక్తాయ చ రత్నాని దద్యాత్స్వర్ణం  చ సాదరమ్ ।
స మాం ప్రవిశ్య  సుభగే మత్స్వరూపో భవిష్యతి ॥ ౫౭౦॥
యోమద్భక్తాయ రుద్రాక్షాన్దద్యాత్ప్రీతిపురఃసరమ్   ।
స మాం ప్రవిశ్య  సుభగే మత్స్వరూపో భవిష్యతి ॥ ౫౭౧॥
మద్భక్తాయ చయో దద్యాద్రత్నలిఙ్గాని   సాదరమ్ ।
స మాం ప్రవిశ్య  సుభగే మత్స్వరూపో భవిష్యతి ॥ ౫౭౨॥
ఏవం మత్కర్మనిరతా మమైవానుగ్రహాచ్ఛివే   ।
మాం ప్రాప్నువన్తి  జ్వలనే హవీషీవ న సంశయః ॥ ౫౭౩॥
॥ ఇతి శివరహస్యాన్తర్గతే  శివప్రోక్తం   శివభక్తిర్ఫలోపదేశం ౧ సమ్పూర్ణమ్  ॥
-॥ శ్రీశివరహస్యమ్  ఉగ్రాఖ్యః  సప్తమాంశః । అధ్యాయః ౧౩ । ౫౫౩-౫౭౩॥
- .. shrIshivarahasyam ugrAkhyaH saptamAMshaH . adhyAyaH 13 . 553-573 ..

Notes:

Śiva శివ describes to Parvatī పార్వతీ, the merits of having Devotion and conducting

Worship unto Him - especially that the one who does the same, becomes One with Him

and becomes like Him. Some Śloka-s in this context are given on this webpage.

